
IQTISODIY ADOLATNI TA’MINLASHNING 
SOLIQ-BUDJET MEXANIZMLARI: 
NAZARIY YONDASHUVLAR, MEZONLAR 
VA BAHOLASH USULLARI
Alimov Nasimjon Hoshimovich
O‘zLiDeP Amaliy loyihalar va siyosiy ta’lim markazi rahbari, 
iqtisod fanlari nomzodi, dotsent.
Email: nasimjon1@mail.ru

Annotatsiya: Maqolada bozor iqtisodiyoti sharoitida iqtisodiy adolatni ta’minlashda davlatning roli hamda 
soliq-budjet mexanizmlarining nazariy va amaliy jihatlari tadqiq etilgan. Iqtisodiy samaradorlik va ijtimoiy 
adolat o‘rtasidagi mutanosiblikni ta’minlashda davlatning qayta taqsimlash funksiyasining iqtisodiy mazmuni 
ochib berilgan. Soliq adolatining to‘lash qobiliyati, gorizontal va vertikal adolat, shaffoflik, barqarorlik hamda 
rag‘batlantiruvchi xususiyat kabi asosiy mezonlari tizimlashtirilgan. Budjet adolati xarajatlarning ijtimoiy 
samaradorligi, manzilliligi, hududiy mutanosibligi, inklyuzivligi va avlodlararo fiskal barqarorlik nuqtayi nazaridan 
tahlil qilingan.

Kalit so‘zlar: iqtisodiy adolat, davlatning iqtisodiy roli, qayta taqsimlash, soliq adolati, budjet adolati, soliq 
yuki, budjet xarajatlari, ijtimoiy himoya, hududiy adolat, fiskal siyosat, inklyuzivlik, avlodlararo adolat, Soliq-
budjet adolati integral indeksi (SBAI).

Аннотация: В статье исследуется роль государства в обеспечении экономической справедливости 
в условиях рыночной экономики, а также теоретические и практические аспекты налогово-бюджетных 
механизмов. Раскрывается экономическое содержание перераспределительной функции государства 
в обеспечении баланса между экономической эффективностью и социальной справедливостью. 
Систематизируются основные критерии налоговой справедливости, такие как платежеспособность, 
горизонтальная и вертикальная справедливость, прозрачность, устойчивость и стимулирующий 
характер. Бюджетная справедливость анализируется с точки зрения социальной эффективности, 
адресности, территориальной пропорциональности, инклюзивности и межпоколенческой фискальной 
устойчивости.

Ключевые слова: экономическая справедливость, экономическая роль государства, 
перераспределение, налоговая справедливость, бюджетная справедливость, налоговое бремя, 
бюджетные расходы, социальная защита, территориальная справедливость, фискальная политика, 
инклюзивность, межпоколенческая справедливость, интегрированный индекс налогово-бюджетной 
справедливости.

Abstract: The role of the state in ensuring economic justice in the conditions of the market economy and 
the theoretical and practical aspects of tax-budget mechanisms are studied in the article. The economic content 
of the redistributive function of the state in ensuring the balance between economic efficiency and social justice 
is revealed. The main criteria of tax justice, such as ability to pay, horizontal and vertical fairness, transparency, 
sustainability and incentive nature, are systematized. Budget justice is analyzed in terms of social efficiency, 
targeting, territorial proportionality, inclusiveness and intergenerational fiscal sustainability.

Keywords: economic justice, economic role of the state, redistribution, tax justice, budget justice, tax 
burden, budget expenditures, social protection, territorial justice, fiscal policy, inclusiveness, intergenerational 
justice, integrated index of tax-budget justice.

K I R I S H
Bozor iqtisodiyoti jamiyat resurslarini taqsimlash, iqtisodiy manfaatlarni muvofiqlashtirish, raqobat muhitini 

shakllantirish va iqtisodiy subyektlarni samarali faoliyatga rag‘batlantirishning muhim mexanizmi hisoblanadi. 
Biroq bozor mexanizmining amal qilishi iqtisodiy samaradorlikni ta’minlashi mumkin bo‘lsa-da, u o‘z-o‘zidan 
daromadlar va boylikning adolatli taqsimlanishini, ijtimoiy himoyani, teng boshlang‘ich imkoniyatlarni va jamoat 

ne’matlaridan teng foydalanishni kafolatlamaydi. Shu sababli iqtisodiy samaradorlik va ijtimoiy adolat o‘rtasidagi 
maqbul mutanosiblikni ta’minlash zamonaviy iqtisodiyot nazariyasining eng dolzarb masalalaridan biri bo‘lib 
qolmoqda.

Iqtisodiy adolat muammosining nazariy ahamiyati bozor va davlatning iqtisodiyotdagi o‘rni, milliy daromadni 
birlamchi va qayta taqsimlash munosabatlari, soliq yukining iqtisodiy subyektlar o‘rtasida taqsimlanishi, jamoat 
ne’matlarini moliyalashtirish hamda ijtimoiy transfertlarning samaradorligi kabi fundamental iqtisodiy masalalar 
bilan bevosita bog‘liqligida namoyon bo‘ladi. Shu nuqtayi nazardan, iqtisodiy adolatni faqat axloqiy yoki ijtimoiy 
kategoriya sifatida emas, balki ishlab chiqarish, taqsimot, ayirboshlash va iste’mol munosabatlarining o‘zaro 
bog‘liqligida shakllanadigan iqtisodiy kategoriya sifatida tadqiq etish zarur.

Bozor iqtisodiyoti sharoitida daromadlarning birlamchi taqsimoti ishlab chiqarish omillariga egalik qilish, 
mehnat unumdorligi, kapital va tadbirkorlik qobiliyatidan foydalanish natijalari asosida shakllanadi. Biroq 
aholining ta’lim, sog‘liqni saqlash, moliyaviy resurslar, zamonaviy texnologiyalar va iqtisodiy infratuzilmadan 
foydalanish imkoniyatlaridagi dastlabki farqlar bozor natijalarining ham turlicha bo‘lishiga olib keladi. Bunday 
sharoitda davlat soliqlar, budjet xarajatlari, ijtimoiy transfertlar va jamoat xizmatlari orqali birlamchi taqsimot 
natijalarini muayyan darajada tuzatish va ijtimoiy maqbul holatga keltirish vazifasini bajaradi.

Shundan kelib chiqib, davlatning iqtisodiy adolatni ta’minlashdagi vazifasi bozor mexanizmlarini inkor 
etish yoki iqtisodiy natijalarni mexanik tenglashtirishdan iborat emas. Aksincha, davlatning asosiy vazifasi 
samaradorlik va adolat, iqtisodiy rag‘bat va ijtimoiy himoya, joriy iste’mol va kelajak rivojlanish, markazlashtirish 
va iqtisodiy erkinlik o‘rtasidagi maqbul muvozanatni ta’minlashdan iborat. Mazkur muvozanatni ta’minlashda 
soliq va budjet siyosati davlatning eng muhim iqtisodiy vositalari hisoblanadi.

Soliq tizimi, bir tomondan, davlat funksiyalarini moliyalashtirish uchun zarur bo‘lgan moliyaviy resurslarni 
shakllantirsa, ikkinchi tomondan, iqtisodiy subyektlarning daromadlari, investitsiya qarorlari, mehnat va 
tadbirkorlik faolligiga bevosita ta’sir ko‘rsatadi. Shuning uchun soliq adolati masalasini faqat soliq stavkalari 
miqdori bilan bog‘lash yetarli emas. U soliq yukining iqtisodiy subyektlar o‘rtasida taqsimlanishi, to‘lash 
qobiliyatining hisobga olinishi, bir xil iqtisodiy sharoitdagi subyektlarga nisbatan teng munosabat, soliq 
qoidalarining shaffofligi va barqarorligi hamda soliq imtiyozlarining asoslanganligi kabi mezonlarni qamrab oladi.

Budjet siyosati esa jamiyatda yaratilgan iqtisodiy resurslarning bir qismini qayta taqsimlash orqali iqtisodiy 
adolatning amaliy ifodasi sifatida namoyon bo‘ladi. Davlat budjetining adolatliligi faqat ijtimoiy sohaga ajratilgan 
mablag‘larning miqdori bilan emas, balki budjet resurslarining qay darajada manzilli, natijador, shaffof va 
hududiy jihatdan mutanosib taqsimlanganligi bilan ham belgilanadi. Shu bilan birga, budjet siyosati joriy ijtimoiy 
ehtiyojlarni moliyalashtirish bilan cheklanib qolmasdan, inson kapitalini rivojlantirish, hududlar o‘rtasidagi 
iqtisodiy tafovutlarni qisqartirish va kelajak avlodlar manfaatlarini himoya qilish vazifalarini ham bajarishi lozim.

O‘zbekistonda so‘nggi yillarda amalga oshirilayotgan iqtisodiy islohotlar jarayonida soliq tizimini 
soddalashtirish, soliq ma’muriyatchiligini raqamlashtirish, budjet ochiqligini oshirish, tashabbusli budjetlashtirish 
mexanizmlarini kengaytirish, ijtimoiy himoyani manzilli tashkil etish va hududlarni moliyaviy qo‘llab-quvvatlashga 
alohida e’tibor qaratilmoqda. Mazkur jarayonlar soliq-budjet siyosatini faqat fiskal barqarorlik vositasi 
sifatida emas, balki iqtisodiy adolatni ta’minlashning institutsional mexanizmi sifatida tadqiq etish zaruratini 
kuchaytirmoqda.

Shu bilan birga, iqtisodiy adabiyotlarda soliq adolati va budjet adolati masalalari ko‘p hollarda bir-biridan 
alohida o‘rganiladi. Soliqqa tortish nazariyasida asosiy e’tibor soliq yuki, optimal soliq stavkalari, gorizontal va 
vertikal tenglik masalalariga qaratilsa, davlat moliyasiga oid tadqiqotlarda budjet xarajatlarining samaradorligi, 
ijtimoiy transfertlar va fiskal barqarorlik ustuvor yo‘nalish sifatida qaraladi. Biroq soliqlar orqali resurslarni 
markazlashtirish va budjet orqali ularni qayta taqsimlash yagona iqtisodiy jarayonning o‘zaro bog‘liq bosqichlari 
hisoblanadi. Shu sababli soliq va budjet adolatini yagona integral tizim sifatida tadqiq qilish nazariy va amaliy 
ahamiyatga ega.

M A V Z U G A  O I D  A D A B I Y O T L A R  S H A R H I
Iqtisodiy adolat, davlatning iqtisodiyotdagi roli va soliq-budjet munosabatlarining adolatliligi masalalari 

iqtisodiy tafakkur taraqqiyotining turli bosqichlarida tadqiq etilgan. Mazkur muammoning nazariy asoslari klassik 
siyosiy iqtisod, farovonlik iqtisodiyoti, institutsionalizm, ijtimoiy tanlov nazariyasi, davlat moliyasi nazariyasi va 
zamonaviy tengsizlik konsepsiyalarida turlicha talqin qilingan.

A.Smit iqtisodiy tizimda davlat va bozor munosabatlarini tadqiq etar ekan, soliqqa tortishning tenglik, aniqlik, 
qulaylik va tejamkorlik tamoyillarini asoslab bergan [1]. Uning yondashuvida soliq yuki fuqarolarning davlat 
himoyasi ostida oladigan daromadlari va iqtisodiy imkoniyatlariga muvofiq taqsimlanishi lozimligi ta’kidlanadi. 
Mazkur yondashuv keyinchalik soliq adolatining “to‘lash qobiliyati” tamoyili rivojlanishiga nazariy asos bo‘lib 
xizmat qildi.

A.Pigu esa xususiy va ijtimoiy manfaatlar o‘rtasidagi tafovutlar, tashqi samaralar va davlatning tuzatuvchi 
iqtisodiy funksiyalarini tadqiq etdi [2]. Uning farovonlik iqtisodiyoti konsepsiyasi bozor mexanizmi ijtimoiy 
jihatdan maqbul natijalarni har doim ham ta’minlay olmasligi va muayyan holatlarda davlatning soliq, subsidiya 
hamda budjet vositalari orqali aralashuvi zarurligini nazariy jihatdan asosladi.

J.M.Keyns iqtisodiyotda yalpi talab, bandlik va investitsiyalarni tartibga solishda davlatning faol rolini 
asoslab, budjet-soliq siyosatini makroiqtisodiy barqarorlashtirishning muhim vositasi sifatida talqin qildi [3]. 
Keynscha yondashuv doirasida davlat xarajatlari va soliqlar nafaqat fiskal resurslarni shakllantirish, balki 
bandlikni ta’minlash, iqtisodiy faollikni rag‘batlantirish va iqtisodiy sikllarni yumshatish vositasi sifatida qaraladi.

A.Marshall bozor muvozanati, iste’molchi va ishlab chiqaruvchi ortiqchaligi hamda iqtisodiy farovonlik 
masalalarini tahlil qilib, iqtisodiy samaradorlik va jamiyat farovonligi o‘rtasidagi bog‘liqlikni asosladi [4].

Iqtisodiy adolat nazariyasining zamonaviy rivojlanishida J.Roulzning “adolat — halollik sifatida” konsepsiyasi 
muhim o‘rin tutadi. Unga ko‘ra, ijtimoiy va iqtisodiy tengsizliklar, birinchidan, barcha uchun adolatli imkoniyatlar 
sharoitida mavjud bo‘lishi, ikkinchidan esa jamiyatning eng kam ta’minlangan a’zolari manfaatlariga xizmat 
qilishi lozim [5]. Roulzning “farq tamoyili” soliq-budjet siyosatining taqsimot natijalariga ta’sirini baholashda 
muhim nazariy asoslardan biri hisoblanadi.

A.Sen adolatni faqat daromadlar va moddiy resurslar taqsimoti bilan cheklab bo‘lmasligini ta’kidlab, insonning 
real imkoniyatlari va erkinliklarini kengaytirishni taraqqiyotning asosiy mezoni sifatida ilgari surgan [6]. Ushbu 
yondashuv budjet xarajatlarining adolatliligini baholashda ta’lim, sog‘liqni saqlash, ijtimoiy himoya va inson 
kapitalini rivojlantirishga yo‘naltirilgan davlat xarajatlarining ahamiyatini kengroq talqin qilish imkonini beradi.

Davlat moliyasi nazariyasining rivojlanishida R.Masgreyvning tadqiqotlari alohida ahamiyatga ega. Olim 
davlat moliyasining uchta asosiy funksiyasini — resurslarni taqsimlash, daromadlarni qayta taqsimlash va 
makroiqtisodiy barqarorlashtirish funksiyalarini ajratib ko‘rsatgan [7]. Mazkur nazariy yondashuv soliq va budjet 
munosabatlarini yagona iqtisodiy tizim sifatida tadqiq etish uchun muhim metodologik asos hisoblanadi. Chunki 
davlat soliqlar orqali resurslarni markazlashtiradi, budjet xarajatlari va transfertlar orqali esa ularni ijtimoiy va 
iqtisodiy maqsadlar asosida qayta taqsimlaydi.

J.Stiglis bozor muvaffaqiyatsizliklari, axborot asimmetriyasi va institutsional nomutanosibliklarni tahlil 
qilib, haddan tashqari iqtisodiy tengsizlik nafaqat ijtimoiy muammo, balki iqtisodiy samaradorlikka salbiy ta’sir 
ko‘rsatuvchi omil ekanligini asoslaydi [8]. Uning fikricha, iqtisodiy imkoniyatlarning cheklanganligi, ijtimoiy 
mobillikning pastligi va siyosiy-iqtisodiy institutlarning muayyan manfaat guruhlari ta’sirida shakllanishi iqtisodiy 
o‘sish imkoniyatlarini ham cheklaydi.

T.Pikettining uzoq muddatli tarixiy ma’lumotlarga asoslangan tadqiqotlari daromad va boylik 
konsentratsiyasining iqtisodiy adolat uchun muhim muammo ekanligini ko‘rsatdi [9]. Uning tadqiqotlarida 
kapitaldan olinadigan daromadlar, mulkiy tengsizlik va progressiv soliqqa tortish o‘rtasidagi bog‘liqlik keng tahlil 
qilingan. A.Atkinson tengsizlikni qisqartirishda soliq siyosati, ijtimoiy transfertlar, mehnat bozori institutlari va 
davlat xizmatlarini o‘zaro muvofiqlashtirish zarurligini ta’kidlaydi [10].

Zamonaviy fiskal tadqiqotlarda soliq tizimining adolatliligi gorizontal va vertikal adolat, soliq yukining 
taqsimlanishi, progressivlik, soliq imtiyozlarining ta’siri va soliq ma’muriyatchiligining sifati orqali baholanadi. 
Shu bilan birga, fiskal siyosatning taqsimot samarasi faqat soliqlarning progressivligi bilan emas, balki ijtimoiy 
transfertlar, ta’lim, sog‘liqni saqlash va boshqa jamoat xizmatlaridan foydalanish imkoniyatlari bilan ham 
belgilanadi [11].

Zamonaviy xalqaro tadqiqotlarda soliq tizimlari daromad va boylik tengsizligini yumshatishi ham, ayrim 
konstruktiv xususiyatlar ta’sirida uni kuchaytirishi ham mumkinligi ko‘rsatilgan. Shu sababli soliq adolatini 
baholashda faqat nominal stavkalarni emas, balki soliq bazasi, imtiyozlar, samarali soliq stavkalari, soliqqa 
rioya qilish darajasi va turli daromad guruhlari zimmasiga tushadigan haqiqiy soliq yukini hisobga olish zarur 
[12].

O‘zbekistonda iqtisodiy adolat masalalari aholi daromadlari, kambag‘allikni qisqartirish, ijtimoiy himoya, 
bandlik, inson kapitalini rivojlantirish, soliq siyosatini takomillashtirish va budjet resurslaridan samarali foydalanish 
bilan bog‘liq holda o‘rganib kelinmoqda. Mamlakatdagi iqtisodiy islohotlar soliq tizimini soddalashtirish, budjet 
jarayonining ochiqligini oshirish, ijtimoiy himoyaning manzilliligini kuchaytirish va aholining budjet resurslarini 
taqsimlashdagi ishtirokini kengaytirishga qaratilganligi bilan ahamiyatlidir.

Mavjud adabiyotlar tahlili shuni ko‘rsatadiki, iqtisodiy adolat, soliq adolati, budjet xarajatlari samaradorligi, 
daromadlarni qayta taqsimlash va ijtimoiy himoya masalalari bo‘yicha keng nazariy va empirik tadqiqotlar 
amalga oshirilgan [13–16].

Shu nuqtayi nazardan, mazkur tadqiqotning mavjud ilmiy ishlardan farqli jihati soliq va budjet adolatini 
bir-biridan ajratilgan holda emas, balki yagona qayta taqsimlash jarayonining o‘zaro bog‘liq tarkibiy qismlari 
sifatida tadqiq etishdan iborat. Tadqiqotda soliq yukining adolatliligi, soliq shaffofligi, budjet xarajatlarining 
samaradorligi, ijtimoiy himoyaning manzilliligi, hududiy budjet adolati, inklyuzivlik va avlodlararo fiskal 
barqarorlikni birlashtiruvchi integral baholash modeli taklif etiladi.

T A D Q I Q O T  M E T O D O L O G I YA S I
Tadqiqot metodologiyasi iqtisodiy adolatni ta’minlashda davlatning roli hamda soliq-budjet mexanizmlarining 

nazariy va amaliy jihatlarini kompleks o‘rganishga asoslanadi. Tadqiqotda tizimli tahlil, mantiqiy abstraksiya, 
ilmiy umumlashtirish, qiyosiy taqqoslash, institutsional tahlil, statistik tahlil, indekslash va integral baholash 
usullaridan foydalanildi.

Tizimli tahlil usuli soliq va budjet munosabatlarini alohida iqtisodiy jarayonlar sifatida emas, balki milliy 
daromadni qayta taqsimlashning yagona tizimi sifatida o‘rganishda qo‘llanildi. Mazkur usul asosida soliqlar 
orqali resurslarni markazlashtirish, budjet orqali qayta taqsimlash, ijtimoiy transfertlar va jamoat xizmatlarini 
moliyalashtirish o‘rtasidagi funksional bog‘liqlik tahlil qilindi.

Mantiqiy abstraksiya va ilmiy umumlashtirish usullari iqtisodiy adolat, soliq adolati va budjet adolati 
kategoriyalarining nazariy mazmunini aniqlash, ularning o‘zaro bog‘liqligini ochib berish hamda soliq-budjet 
adolatining asosiy qoidalari va mezonlarini tizimlashtirishda qo‘llanildi.

Qiyosiy taqqoslash usuli soliqqa tortishning klassik tamoyillari, zamonaviy fiskal adolat yondashuvlari va 
O‘zbekistonda amalga oshirilayotgan soliq-budjet islohotlarining asosiy yo‘nalishlarini o‘zaro taqqoslashda 
foydalanildi. Qiyosiy tahlil soliq yuki, qayta taqsimlash mexanizmlari, budjet xarajatlarining ijtimoiy yo‘naltirilganligi, 
ijtimoiy himoya manzilliligi va fiskal shaffoflik kabi mezonlar bo‘yicha amalga oshiriladi.

Institutsional tahlil usuli soliq-budjet adolatini ta’minlashda davlat institutlari, soliq ma’muriyatchiligi, budjet 
jarayoni, ijtimoiy himoya mexanizmlari, jamoatchilik ishtiroki va hisobdorlik institutlarining rolini baholashda 
qo‘llanildi. Bunda iqtisodiy adolat faqat taqsimot natijasi emas, balki resurslarni shakllantirish va taqsimlash 
tartib-taomillarining shaffofligi va xolisligi bilan ham belgilanishi nazarda tutildi.

Statistik tahlil usuli O‘zbekistonda davlat budjeti daromadlari va xarajatlari, asosiy soliq tushumlari, ijtimoiy 
soha xarajatlari, ijtimoiy himoya, ta’lim va sog‘liqni saqlashni moliyalashtirish dinamikasini tahlil qilishda 
qo‘llaniladi. Statistik ma’lumotlar dinamik, tarkibiy va nisbiy ko‘rsatkichlar asosida tahlil qilinib, soliq-budjet 
siyosatining iqtisodiy adolatga ta’siri baholanadi.

Tadqiqotning asosiy uslubiy yangiligi sifatida soliq va budjet munosabatlaridagi adolat darajasini kompleks 
baholashga mo‘ljallangan Soliq-budjet adolati integral indeksi (SBAI)ning konseptual modeli taklif etiladi. Indeks 
quyidagi yettita tarkibiy subindeksdan tashkil topadi:

SA – soliq yukining adolatliligi;
SSh – soliq tizimining shaffofligi va barqarorligi;
BS – budjet xarajatlarining samaradorligi va natijadorligi;
IH – ijtimoiy himoya va budjet transfertlarining manzilliligi;
HBA – hududiy budjet adolati;
GI – gender va ijtimoiy inklyuzivlik;
AFB – avlodlararo fiskal barqarorlik.
Integral indeksning umumiy ko‘rinishi quyidagicha ifodalanadi:

SBAI = w₁SA + w₂SSh + w₃BS + w₄IH + w₅HBA + w₆GI + w₇AFB

bu yerda w₁...w₇ — tegishli subindekslarning vazn koeffitsiyentlari bo‘lib, ularning yig‘indisi 1 ga teng 
bo‘lishi shart.

Taklif etilayotgan metodologik yondashuv soliq-byudjet siyosatini faqat davlat daromadlari va xarajatlari 
muvozanati nuqtayi nazaridan emas, balki uning aholi farovonligi, iqtisodiy imkoniyatlar tengligi, ijtimoiy himoya, 
hududiy mutanosiblik, inklyuzivlik va kelajak avlodlar manfaatlariga ta’siri nuqtayi nazaridan kompleks baholash 
imkonini beradi.

T A H L I L  V A  N A T I J A L A R
Tahlillar shuni ko‘rsatadiki, iqtisodiy adolatni ta’minlashda davlatning soliq-byudjet siyosati hal qiluvchi 

institutsional mexanizmlardan biri hisoblanadi. Soliqlar orqali davlat iqtisodiyotda yaratilgan daromadning 
muayyan qismini markazlashtiradi, byudjet xarajatlari orqali esa ushbu resurslarni ijtimoiy ehtiyojlar, inson 
kapitalini rivojlantirish, infratuzilma, hududiy taraqqiyot va ijtimoiy himoya maqsadlariga qayta taqsimlaydi. 
Shu sababli soliq va byudjet adolatini alohida emas, balki yagona qayta taqsimlash tizimi sifatida baholash 
maqsadga muvofiq (1-jadval).

1-jadval. Soliq adolatining asosiy mezonlari1

Mezon Mazmuni Iqtisodiy adolatga ta’siri

To‘lash qobiliyati Soliq yuki subyektning real iqtisodiy 
imkoniyatiga mos bo‘lishi

Kam daromadli qatlamlarga ortiqcha yuk 
tushishining oldini oladi

Gorizontal adolat Bir xil iqtisodiy holatdagi subyektlarga bir xil 
soliq munosabati

Soliq tizimida tenglik va ishonchni 
kuchaytiradi

Vertikal adolat Yuqori imkoniyatga ega subyektlar ko‘proq 
fiskal mas’uliyatni zimmasiga olishi Daromadlar nomutanosibligini yumshatadi

Shaffoflik Soliq qoidalari tushunarli va ochiq bo‘lishi Soliq intizomi va ixtiyoriy to‘lov 
madaniyatini oshiradi

Barqarorlik Soliq qoidalari tez-tez va kutilmagan tarzda 
o‘zgarmasligi

Investitsiya va tadbirkorlik qarorlarini 
rag‘batlantiradi

Rag‘batlantiruvchi 
xususiyat

Soliq siyosati mehnat, investitsiya va 
tadbirkorlikni cheklamasligi

Iqtisodiy faollik va rasmiy sektorni 
kengaytiradi

Imtiyozlar adolati Imtiyozlar aniq natija va ijtimoiy samaraga 
asoslanishi

Raqobat buzilishi va asossiz ustunliklarni 
cheklaydi

O‘zbekistonda so‘nggi yillarda soliq tizimini soddalashtirish, soliq turlarini qisqartirish, soliq ma’muriyatchiligini 
raqamlashtirish va soliq to‘lovchilar uchun hisobot yuklamasini kamaytirishga qaratilgan islohotlar amalga 
oshirildi. Bu jarayon soliq adolatining muhim sharti bo‘lgan shaffoflik, prognozlilik va ma’muriy soddalikni 
kuchaytirishga xizmat qilmoqda. Biroq soliq tizimining adolatliligini faqat stavkalarning pasayishi bilan baholash 
yetarli emas. Asosiy masala soliq yukining aholi qatlamlari, tarmoqlar, hududlar va biznes subyektlari o‘rtasida 
qanday taqsimlanayotgani bilan belgilanadi.

Budjet adolati esa davlat xarajatlarining jamiyat ehtiyojlariga qay darajada mosligi, ijtimoiy samarasi, 
manzilliligi va shaffofligi bilan bog‘liq. Agar budjet mablag‘lari aholining farovonligi, inson kapitali va hududiy 
rivojlanishga xizmat qilsa, bunday budjet siyosati iqtisodiy adolatni ta’minlovchi mexanizmga aylanadi (2-jadval).

2-jadval. Budjet adolatining asosiy mezonlari2

Mezon Mazmuni Baholash yo‘nalishi

Ijtimoiy yo‘naltirilganlik Ta’lim, sog‘liqni saqlash, ijtimoiy himoya va bandlikka 
ustuvorlik berish

Ijtimoiy xarajatlar ulushi va inson 
kapitaliga ta’siri

Natijadorlik Budjet mablag‘lari aniq ijtimoiy-iqtisodiy natija berishi “Xarajat — natija — ijtimoiy 
samara” bog‘liqligi

Manzillilik Yordam haqiqatan ehtiyojmand qatlamlarga yetib borishi Ijtimoiy transfertlar qamrovi va 
aniqligi

Shaffoflik Budjet ma’lumotlari ochiq va tushunarli bo‘lishi Ochiq budjet, jamoatchilik 
nazorati

Hududiy mutanosiblik Hududlar o‘rtasidagi rivojlanish tafovutlarini qisqartirish Budjetlararo transfertlar va 
infratuzilma xarajatlari

Inklyuzivlik Ayollar, yoshlar, nogironligi bo‘lgan shaxslar va kam 
ta’minlanganlar manfaatini hisobga olish Gender va ijtimoiy ta’sir tahlili

Avlodlararo barqarorlik Davlat qarzi va taqchillik kelajak avlodlarga ortiqcha yuk 
bo‘lmasligi Fiskal barqarorlik va qarz yuki

O‘zbekiston amaliyotida budjet xarajatlarining sezilarli qismi ijtimoiy sohaga yo‘naltirilayotgani budjet 
siyosatining ijtimoiy yo‘naltirilganligini ko‘rsatadi. Ta’lim, sog‘liqni saqlash, ijtimoiy himoya va aholini qo‘llab-
quvvatlash dasturlari iqtisodiy adolatni ta’minlashda asosiy yo‘nalishlardan biri hisoblanadi. Biroq keyingi 
bosqichda asosiy e’tibor xarajatlar hajmini oshirishdan ko‘ra, ularning natijadorligi va manzilliligini kuchaytirishga 
qaratilishi lozim.

Tadqiqot natijalari soliq va budjet adolatini kompleks baholash uchun maxsus integral yondashuv zarurligini 
ko‘rsatadi. Shu maqsadda Soliq-budjet adolati integral indeksi (SBAI)ni qo‘llash taklif etiladi (3-jadval).

1	  Manba: muallif ishlanmasi.
2	  Manba: muallif ishlanmasi.

3-jadval. Soliq-budjet adolati integral indeksi (SBAI) tarkibi3

Subindeks Belgisi Asosiy indikatorlar

Soliq yuki adolatliligi SA Soliq yuki, to‘g‘ri va egri soliqlar nisbati, samarali soliq stavkalari

Soliq tizimi shaffofligi SSh Soliq qoidalari barqarorligi, raqamlashuv, hisobot soddaligi

Budjet xarajatlari samaradorligi BS Davlat dasturlari natijadorligi, ijtimoiy samara, xarajat–natija bog‘liqligi

Ijtimoiy himoya manzilliligi IH Transfertlar qamrovi, ehtiyojmandlarga yetib borish darajasi

Hududiy budjet adolati HBA Aholi jon boshiga xarajatlar, infratuzilma, transfertlar samaradorligi

Gender va ijtimoiy inklyuzivlik GI Ayollar, yoshlar, nogironligi bo‘lgan shaxslar va kam ta’minlanganlar 
qamrovi

Avlodlararo fiskal barqarorlik AFB Budjet taqchilligi, davlat qarzi, qarz mablag‘larining samaradorligi

Ushbu model soliq-budjet siyosatini faqat fiskal barqarorlik nuqtayi nazaridan emas, balki adolat, manzillilik, 
hududiy mutanosiblik va ijtimoiy natijadorlik nuqtayi nazaridan baholash imkonini beradi. Indeks O‘zbekiston 
sharoitida dastlab ekspert baholash va hududiy aprobatsiya asosida qo‘llanilishi, keyinchalik esa soliq-budjet 
siyosatini tahlil qilishning qo‘shimcha instrumenti sifatida takomillashtirilishi mumkin.

Tahlillar asosida soliq-budjet adolatini ta’minlash bo‘yicha bir nechta muhim natijalarni ajratish mumkin.
Birinchidan, adolatli soliq tizimi faqat soliq yukini kamaytirish emas, balki uni iqtisodiy subyektlar o‘rtasida 

oqilona va mutanosib taqsimlashni anglatadi. Shu sababli soliq islohotlarini baholashda soliq tushumlari o‘sishi 
bilan bir qatorda soliq yukining aholi va biznes guruhlari o‘rtasidagi taqsimoti ham tahlil qilinishi lozim.

Ikkinchidan, budjet adolati budjet xarajatlarining ijtimoiy yo‘naltirilganligi bilan birga ularning natijadorligini 
ham talab qiladi. Ya’ni budjet mablag‘lari faqat ajratilishi emas, balki aholi farovonligi, kambag‘allikni qisqartirish, 
ta’lim va tibbiy xizmatlar sifati, bandlik hamda hududiy rivojlanishga real ta’siri orqali baholanishi kerak.

Uchinchidan, soliq imtiyozlari va budjet subsidiyalari iqtisodiy adolat mezonlariga muvofiq baholanishi 
zarur. Agar imtiyoz yoki subsidiya aniq iqtisodiy va ijtimoiy natija bermasa, u adolatli raqobat muhitiga salbiy 
ta’sir ko‘rsatishi mumkin. Shu sababli soliq imtiyozlarini “adolat auditi”dan o‘tkazish maqsadga muvofiq.

To‘rtinchidan, hududiy budjet adolati alohida ahamiyatga ega. Hududlar o‘rtasidagi soliq bazasi, infratuzilma 
va ijtimoiy xizmatlar sifatining farqliligi budjetlararo munosabatlarda adolat mezonlarini kuchaytirishni talab etadi. 
Bunda transfertlar faqat xarajatlarni qoplash emas, balki hududlar o‘rtasida imkoniyatlar tengligini ta’minlash 
mexanizmi sifatida qaralishi lozim.

Beshinchidan, raqamlashtirish soliq-budjet adolatini kuchaytirish uchun muhim imkoniyat yaratadi. 
Elektron soliq ma’muriyatchiligi, ochiq budjet portallari, tashabbusli budjetlashtirish, davlat xaridlari shaffofligi 
va raqamli ijtimoiy reyestrlar soliq to‘lovchi, davlat va fuqarolar o‘rtasida ishonchni mustahkamlaydi. Shu 
bilan birga, raqamli tizimlarda algoritmlar xolisligi, ma’lumotlar sifati va shikoyat qilish imkoniyati ta’minlanishi 
zarur.

Oltinchidan, soliq-budjet siyosatining adolatliligi avlodlararo fiskal barqarorlik bilan ham bog‘liq. Budjet 
taqchilligi va davlat qarzi kelajak avlodlar zimmasiga ortiqcha yuk bo‘lib tushmasligi kerak. Shuning uchun qarz 
mablag‘lari asosan uzoq muddatli iqtisodiy va ijtimoiy samara beradigan sohalarga – ta’lim, sog‘liqni saqlash, 
infratuzilma, energetika, suv ta’minoti va raqamli rivojlanishga yo‘naltirilishi maqsadga muvofiq.

Shu tariqa, soliq-budjet adolatini quyidagi konseptual bog‘liqlik orqali ifodalash mumkin:
Soliq-budjet adolati = soliq yuki adolati + soliq shaffofligi + budjet samaradorligi + ijtimoiy himoya manzilliligi 

+ hududiy mutanosiblik + inklyuzivlik + avlodlararo barqarorlik.
Mazkur yondashuv soliq-budjet siyosatini davlat moliyasining texnik instrumenti sifatida emas, balki 

iqtisodiy o‘sish, ijtimoiy himoya, inson kapitali, hududiy taraqqiyot va fiskal barqarorlikni bog‘lovchi adolatli 
institutsional mexanizm sifatida baholash imkonini beradi.

X U L O S A  V A  T A K L I F L A R
Tadqiqot natijalari quyidagi ilmiy xulosalarni shakllantirish imkonini berdi.
Birinchidan, bozor iqtisodiyoti sharoitida iqtisodiy adolat faqat bozor mexanizmlarining o‘z-o‘zidan 

amal qilishi natijasi emas, balki davlatning qayta taqsimlash, ijtimoiy himoya, institutsional tartibga solish va 
makroiqtisodiy barqarorlikni ta’minlash funksiyalari bilan bevosita bog‘liq jarayondir. Shu sababli davlatning 
iqtisodiy adolatni ta’minlashdagi roli bozorni cheklashda emas, balki bozor natijalarining ijtimoiy maqbulligi, 
shaffofligi va manzilliligini ta’minlashda namoyon bo‘ladi.

3	  Manba: muallif ishlanmasi.

Ikkinchidan, soliq adolati soliq stavkalari yoki soliq tushumlari miqdori bilan cheklanmaydi. U soliq 
yukining iqtisodiy subyektlar, daromad guruhlari, tarmoqlar va hududlar o‘rtasida qanday taqsimlangani, 
soliq qoidalarining barqarorligi, imtiyozlarning asoslanganligi va soliq ma’muriyatchiligining shaffofligi bilan 
belgilanadi.

Uchinchidan, budjet adolati budjet xarajatlarining ijtimoiy yo‘naltirilganligi, natijadorligi, manzilliligi, hududiy 
mutanosibligi, inklyuzivligi va avlodlararo fiskal barqarorligi orqali namoyon bo‘ladi. Budjet xarajatlarining 
ortishi o‘z-o‘zidan adolatni ta’minlamaydi; asosiy mezon ushbu mablag‘larning aholi farovonligi, inson kapitali, 
kambag‘allikni qisqartirish, ijtimoiy xizmatlar sifati va hududiy rivojlanishga ta’siri bilan belgilanadi.

To‘rtinchidan, soliq va budjet adolatini alohida-alohida emas, balki yagona qayta taqsimlash tizimining 
o‘zaro bog‘liq ikki tarkibiy qismi sifatida tadqiq etish maqsadga muvofiq. Adolatli soliq tizimi budjet resurslarining 
adolatsiz taqsimlanishini oqlay olmaganidek, ijtimoiy yo‘naltirilgan budjet siyosati ham nomutanosib yoki 
iqtisodiy faollikni susaytiruvchi soliq tizimini to‘liq kompensatsiya qila olmaydi.

Beshinchidan, O‘zbekistonda soliq-budjet islohotlarining keyingi bosqichida asosiy vazifa faqat soliq 
stavkalarini pasaytirish yoki budjet xarajatlarini oshirishdan iborat bo‘lmasligi lozim. Asosiy e’tibor soliq yukining 
adolatli taqsimlanishi, budjet dasturlarining natijadorligi, ijtimoiy yordamning manzilliligi, hududiy budjet adolati 
va davlat moliyasining shaffofligini kuchaytirishga qaratilishi zarur.

Yuqoridagi xulosalar asosida quyidagi amaliy takliflar ilgari suriladi:
Soliq-budjet siyosatini adolat mezonlari asosida baholash amaliyotini joriy etish maqsadga muvofiq. Bunda 

soliq tushumlari, budjet xarajatlari va taqchillik bilan bir qatorda soliq yuki taqsimoti, budjet xarajatlarining ijtimoiy 
samarasi va hududlar kesimidagi ta’siri ham baholanishi lozim. 

Soliq imtiyozlarini “adolat auditi”dan o‘tkazish mexanizmini joriy etish zarur. Har bir soliq imtiyozi uning 
budjet daromadlariga ta’siri, raqobat muhitiga ta’siri, ijtimoiy-iqtisodiy natijasi va jamiyat uchun qay darajada 
manfaat keltirayotgani nuqtayi nazaridan muntazam baholanishi kerak. 

Budjet dasturlari uchun “Adolatli budjet” mezonlarini ishlab chiqish taklif etiladi. Ushbu mezonlar budjet 
xarajatlarining manzilliligi, natijadorligi, shaffofligi, ijtimoiy ta’siri, hududiy mutanosibligi, gender va ijtimoiy 
inklyuzivligi hamda avlodlararo barqarorligini qamrab olishi lozim. 

Hududiy budjet adolatini kuchaytirish uchun fiskal tenglashtirish mezonlarini takomillashtirish zarur. 
Budjetlararo transfertlar hududlarning aholi soni, soliq salohiyati, kambag‘allik darajasi, infratuzilma holati va 
ijtimoiy xizmatlardan foydalanish imkoniyatlarini hisobga olgan holda taqsimlanishi maqsadga muvofiq. 

“Tashabbusli budjet” jarayonlarida ijtimoiy ehtiyoj koeffitsiyentini qo‘llash taklif etiladi. Bu faqat ovozlar 
sonini emas, balki hududning ijtimoiy ehtiyoji, infratuzilma muammolari, aholi zichligi va kam ta’minlangan 
qatlamlar ulushini ham hisobga olish imkonini beradi. 

Shunday qilib, soliq-budjet adolatini ta’minlash iqtisodiy o‘sish, ijtimoiy himoya, inson kapitalini rivojlantirish, 
hududiy mutanosiblik va fiskal barqarorlik o‘rtasidagi muvozanatni ta’minlashga qaratilgan kompleks 
institutsional jarayondir. Davlatning soliq-budjet siyosati ana shu muvozanatni ta’minlagan taqdirdagina ijtimoiy-
iqtisodiy adolatni amalga oshirishning ta’sirchan mexanizmiga aylanadi.

